
           Brekurs - Fjellsportkurs - Klatrekurs - Firmaturar

Adresse 
:
Postboks 246, 6821 Sandane

Telefon:

5787 0500

E-post: 

post@bre.no

Heimeside: 
www.bre.no og www.fjellklatring.no

Klatrekurs i Hurrungane

Mål med kurset:

Målet med kurset er å gje deltakarane forståing for bruk av selar, tau, sikringsmidler og taubrems som til saman dannar den dynamiske sikringskjeden. Det er også viktig å gje deltakarane grunnlag for å klatre sikkert på topptau, sikre klatrepartnar, klatre som 2. mann i taulag og gje eit grunnlag for etter meir eigenerfaring å kunne klatre på led. I løpet av kurset skal vi forsøke å stimulere gleda ved å klatre ute og reise på klatreturar til høge toppar. Det er også viktig å lære metodar for å returnere trygt frå klatretoppar ved rappell. På slutten er vi innom ei innføring i enkle kameratredningsmetodar. Det er også eit mål å bevisstgjere deltakarane på dei potensielle farene med klatring og korleis vi kan forsøke å minimere desse.
Kurset dag for dag:

Måndag: Vi møtes kl 1900 utanfor informasjonen på Nordal Camping i Lom sentrum. Etter presentasjon av kursopplegg, deltakarar og instruktørar tek undervisninga til. Vi presenterer utstyret vi kjem til å bruke, lærer bruksområder og øver på knutar. Vi kjem til å ta ein teoretisk gjennomgang på kva belastningar kroppen vår og utstyret kan bli utsett for ved fall og ser dette i samanheng med rett bruk av utstyret. Vi gjennomgår også levetida til utstyret. 

Tysdag: Heile dagen vil vi vere på øvingsfeltet ved Tronoberget. Vi byrjar med å klatre på topptau for å lære å bruke utstyret, øve bevegelsesteknikk og sikringsteknikk. Vi skal og øve på rappell. Teorien i dag blir om graderingssystemet og om kommunikasjon mellom klatrarar.

Onsdag: Denne dagen blir vi også på Tronoberget. Idag skal vi lære om plassering av sikringsmidler, bygge standplassar, klatre ruter på ei taulengde, øve på taulagsrutiner, standplassrutiner og kommunikasjon i taulag. Teorien i dag blir om turplanlegging og alpine farer. Om ettermiddagen forflytter vi oss inn til Turtagrø og etablerer teltleir. Før vi reiser må vi handle inn mat til resten av kurset.

Torsdag: Vi skal opp i fjellet og klatre. Dei to mest aktuelle er Store Austanbotntind (2204 m) eller Dyrhaugsryggen og Store Dyrhaugsryggen (2147 m) frå bandet. Sidan ver og føre avgjer ruteval så kan det på enkelte kurs bli aktuelt med ein annan topp. Teorien i dag blir om klatrehistorie og klatreetikk.

Fredag: Denne dagen brukar vi på klipper like ved Turtagrø. Vi skal øve på enkle teknikkar for kameratredning. Deltakarane får også prøve å sette sikringar på led, under vegleiing frå instruktør. Teorien i dag blir om den organiserte redningstenesta og om relevant førstehjelp ved klatreulykker. 

Laurdag: No skal vi klatre i høgfjellet igjen. Aktuelle turar er Store Austanbotntind (2204 m), Store Dyrhaugsryggen (2147 m) frå bandet, Store Skagastølstind (2405m) eller ein annan topp i området. Vi er klar over at mange ønsker å gå på Storen, men turmål må avgjerast ut frå veret og deltakarane sine forutsetningar. 

Søndag: Vi pakkar og reiser heim på føremiddagen. 

Kursopplegget kan variere utover det som er skissert her. Kursleiar kan byte om på emna, blant anna dersom veret varierer, men dette er i grove trekk det som kjem til å bli gjennomgått på kurset. 

Av personleg utstyr må du minst ha med deg følgjande til kursveka:

Vindtett jakke og bukse, regnkle
Klatresko og solide fjellsko 

Ullundertøy og varm genser
Lue og vottar

Solbriller og solkrem med høg faktor

Dagstursekk, anbefalast minst 40 l.

Telt, kokeutstyr, sovepose og liggeunderlag

Mat og drikke for alle dagane

Hugs at delar av kurset foregår i høgfjellet. Difor er det viktig å ha varme kle og ein relativt varm sovepose.

Leige av alt nødvendig klatreutstyr er inkludert i kursavgifta (unntatt klatresko som du må ha med). Men har du eige utstyr så ta gjerne dette med, det er alltid best å bruke og bli kjent med eige utstyr. På eit klatrekurs brukar vi følgjande utstyr: Klatresko, sittesele, brystsele, hjelm, 2 stk skrukarabin, 2 stk vanleg karabin, ekspresslynge, 2 stk 60 cm slynge, 2 stk 120 cm slynge, 2 stk prusik, åtter og taubrems.
Betalinga av kurset må skje snarast råd og innan fristen. Vil du ha lenger frist for betalinga så ta kontakt før betalingsfristen går ut. Viss vi ikkje høyrer noko anna så kjem det ei purring ved manglande betaling. Vær venleg å oppgje fakturanummeret ved betaling så vert det enklare for oss å registrere betalinga.

Viss du likevel ikkje vil være med så vil du få tilbake alt du har betalt berre du seier frå minst 14 dagar før kurset. Viss du melder deg av seinare har du ikkje rett til å få tilbake kursavgifta. Du bør ha ei reiseforsikring slik at du får dekka kursavgifta viss du blir sjuk.  
Når du veit korleis du reiser til kurset må du gå inn på www.bre.no og velge menypunktet ’registreringsskjema’ (direkte adresse er www.bre.no/registrering.html). Dette skjemaet må fyllast ut slik at vi veit når du kjem og om du må hentast. Før også opp viss du tek med noko klatreutstyr sjølv.

Du vil få utdelt ei innføringsbok i klatring ved kursstart. 

Lom er ein liten stad med mange tilbod. Her finn du ein sportsbutikk med godt utval, to dagligvarebutikkar og eit svært godt bakeri (www.bakerietilom.com).

Nordal Camping er ein godt utstyrt campingplass. Inkludert i kursavgifta er overnatting i telt. Ein kan slå seg saman og bestille overnatting i hytte viss ein heller vil det.  

